
აბსტრაქტი 

 

   დღესდღეობით გლობალიზაციისა და საერთაშორისო ურთიერთობების ზრდის 

ფონზე, ნებისმიერი ორგანიზაციისთვის თვალსაჩინო გახდა შიდა და გარე 

კომუნიკაციებისა და ურთიერთპარტნიორობის სტრუქტურის სრულყოფილი 

ფორმატის შემუშავება და მისი ბიზნეს კომუნიკაციების სახით დანერგვა. სწორედ 

მოცემული გამოწვევა და მისი ადაპტაციის პროცესი წარმოადგენს ფინანსური სექტორის 

ერთ-ერთ ყველაზე საინტერესო ნაწილს. მიუხედავად იმისა, რომ ბიზნეს კომუნიკაცია 

თითოეული ინდუსტრიისთვის ერთიდაიმავე მიზანს ემსახურება - განავითაროს შიდა 

და გარე კომუნიკაციები და შეძლოს საკუთარი რესურსების სრულად ათვისება ბიზნეს 

კომუნიკაციის სრულფასოვნად წარმართვის საფუძველზე - იგი გამოირჩევა საკუთარი 

სპეციფიკურობით ფინანსური სექტორის შემთხვევაში.  

   ნაშრომში მიმოხილულია ბიზნეს კომუნიკაციისა და მისი გამოყენების გზები 

ფინანსურ სექტორში. მოცემულ კვლევაში ასევე განხილულია თუ რა ზეგავლენას 

ახდენს ბიზნეს კომუნიკაცია ფინანსური კომპანიის ფუნქციონირებაზე, მის წარმატებასა 

და ზოგადად ორგანიზაციულ კულტურაზე. აქვე გაანალიზებულია, როგორც 

საქართველოში, ასევე მსოფლიო ფინანსურ ბაზარზე არსებული შედეგები და მასზე 

არსებული ორგანიზაციების მიერ ბიზნეს კომუნიკაციის წარმართვის გზები. მოცემული 

ნაწილი ემსახურებოდა საკვლევი საკითხის შესახებ ზოგადი წარმოდგენის შექმნასა და 

შემდგომში მისი სიღრმისეული ანალიზისთვის მზადებას. ნაშრომის შესავალი ასევე 

ასახავს საქართველოში არსებული ფინანსური კომპანიების პრობლემებს, რომლებსაც 

ისინი მუდმივად აწყდებიან კომუნიკაციის დანერგვისა და განვითარების პროცესში. 

მოცემულ კვლევაში შეგვიძლია ვიხილოთ ის გამოწვევები, რომლებიც ძირითადად 

წარმოქმნილია გამოცდილების სიმწირითა და ბიზნეს კომუნიკაციის, როგორც 

საკომუნიკაციო „იარაღის“ არასწორი აღქმით. ნაშრომის მთავარ მიზანს წარმოადგენდა 

არსებული მეცნეირული კვლევებისა და ექსპერიმენტების საფუძველზე გამოეკვლია 

ბიზნეს კომუნიკაციის, როგორც საკომუნიკაციო არხის მნიშვნელობა და ზეგავლენა 

ფინანსურ ბაზარზე არსებული ორგანიზაციებისთვის.  

   ნაშრომის მეორე ნაწილში წარმოდგენილია ლიტერატურის კრიტიკული მიმოხილვა, 

რომლის საშუალებითაც გაანალიზებულია საერთაშორისოდ აღიარებული 

სალიტერატურო წყაროები და კვლევები მოცემულ საკითხთან დაკავშირებით. 

წარმოდგენილი წყაროები გვაძლევს თვალსაჩინო მაგალითებს საერთაშორისო 

ფინანსურ ბაზარზე არსებული კომპანიების მიერ წარმატებით თუ წარუმატებლად 

წარმართული ბიზნეს კომუნიკაციის პროცესის შესახებ.  

   ნაშრომის შემდეგი კომპონენტი, მეთოდოლოგიაა. მასში აღწერილია კვლევის 

განხორციელების მეთოდი და ეტაპები. განხილულია აღნიშნული მეთოდის შერჩევის 

მიზანი. ასევე აღწერილია კითხვარის შერჩევის მიზეზი და ასპექტები. კითხვარი 

ჩატარდა ერთ ეტაპად: საქართველოში არსებულ სხვადასხვა ფინანსურ ორგანიზაციებში 

მყოფ თანამშრომლებს მიეცათ საშუალება, სრული ანონიმურობის დაცვით გამოეხატათ 

საკუთარი დამოკიდებულება ორგანიზაციის შიგნით არსებულ ბიზნეს 

კომუნიკაციასთან დაკავშირებით.  

   კვლევის შემდგომი ეტაპი ასახავს ჩატარებული კვლევის სრულ ანალიზსა და 

შეჯამებას კონკრეტული მიზეზებითა და შედეგებით. მოცემული ნაწილი ემსახურება 

კვლევის შედეგების გაანალიზებას და წარმოადგენს ერთგვარ მყარ საფუძველს 

ნაშრომის დასკვნითი ნაწილისთვის. რაც შეეხება ნაშრომის საბოლოო შედეგებს, მასში 

საბოლოოდ გამოიკვეთა ბიზნეს კომუნიკაციის მენეჯმენტისა და პრაქტიკაში 

გამოყენების პროცესში არსებული ხარვეზები, რომლებიც ხშირ შემთხვევაში გადამწყვეტ 

როლს ასრულებს თანამშრომელთა მოტივაციისა და შრომისუნარიანობის ზრდის 

პროცესში.   

საკვანძო სიტყვები:   ბიზნეს კომუნიკაცია, ფინანსური სექტორი, კორპორაციული 

კულტურა, ურთიერთთანამშრომლობა, ფინანსურ ბაზარზე ფუნქციონირება, კომპანიის 

წინსვლა, კომუნიკაციის ზეგავლენა, გამოწვევები.  

 

 


